
					এই পাতাটির মুদ্রণ সংশোধন করা প্রয়োজন। 
এলাহাবাদ ।
তৈলমর্দন করিতে করিতে প্ৰবাসী বন্ধুগণের সঙ্গে নগর সম্বন্ধে অনেক । কথা হইতে লাগিল। এই কথোপকথন প্রসঙ্গে জানিতে পারিলাম বৰ্ত্তমান নগর এখন দুই ভাগে বিভক্ত, প্ৰাচীন সহর ও নবীন সহর, প্রাচীন সহরের নাম এলাহাবাদ, নবীনের নাম ক্যানিং টাউন। ক্যানিঙ টাউনই ইংরাজ নিৰ্ম্মিত সহর, এলাহাবাদের চৌরঙ্গীইংরাজ মহল্লা। সিপাহীবিদ্রোহের পূর্বে এখানে কোন সহর ছিল না, ক্ষুদ্র একখানি গ্রাম ছিল। বিদ্রোহী সিপাহীরা এই গ্রামে আশ্রয় লইয়া সহরের অধিবাসী ইংরাজদিগকে ব্যতিব্যস্ত করিয়া তুলিয়াছিল বলিয়া বিদ্রোহ দমনের পর ইংরাজ রাজপুরুষেরা গ্রামটা জ্বালাইয়া দেন এবং সেই দগ্ধস্থানের উপর বিদ্রোহবিজেতা গভর্ণর-জেনােরল লর্ড ক্যানিঙের নামে নুতন সহর নিৰ্ম্মাণ করাইয়াছেন। এখন ইহা সুবৃহৎ, সুপ্ৰশস্ত, রাজপথে, পথপার্শ্বস্থ পত্র-পুষ্প বহুল তরুশ্রেণীর শোভায়, ইংরাজবাসযোগ্য উদ্যান পরিবেষ্টিত, পরিষ্কার-পরিচ্ছন্ন, বাঙলা ও অট্টালিকামালায় পরিব্যাপ্ত হইয়া মোগলবাদশাহের বিলাসক্ষেত্র, হিন্দুর ধ্বংসাবশিষ্ট গৌরবের সমাধিস্তৃপসদৃশ হাটবাজার অট্টালিকা পরিবৃত প্রাচীন নগরাংশকে শোভায় পরাস্ত করিয়া দিন দিন লোচনানন্দদায়ক হইয়া উঠিতেছে। কাশী, মথুরা, বৃন্দাবনাদির ন্যায় প্ৰয়াগও স্মরণাতীতকাল হইতে হিন্দুর তীর্থযাত্রার একটীি প্রধান কেন্দ্র। কাশী, মথুরা, গয়া, সর্বত্রই শিব ও বিষ্ণুর প্রাধান্যের সহিত ব্ৰহ্মার নামও শুনা যায়, সর্বত্রই ব্ৰহ্মার যজ্ঞভূমি নিৰ্দিষ্ট আছে; কিন্তু প্রয়াগের ন্যায় ব্রহ্মার অধিকারের সুস্পষ্ট স্থান আর কোথাও নাই । কাশী যেমন শিবক্ষেত্রের প্রধান, পুরুষোত্তম যেমন বিষ্ণুক্ষেত্রের প্রধান, প্ৰয়াগ তেমনই ব্ৰহ্মক্ষেত্রের প্রধান। ইহাই ব্ৰাহ্মণ্যধৰ্ম্মের সূতিকাক্ষেত্ৰ, এই স্থানই বৈদিকাচারের লীলাভূমি এবং এই স্থানই সকল তীর্থের মুকুটমণি, কারণ ব্ৰাহ্ম, শৈব ও বৈষ্ণব, ক্ষেত্রের সম্মিলন এই স্থানে, এবং এই স্থানেই প্ৰধান শক্তিপীঠ অবস্থিত, আবার এইখানেই পিতৃতীর্থের সর্বশ্রেষ্ঠ ক্ষেত্ৰ। এই সকলের সঙ্গে আবার প্রাকৃতিক দৃশ্যের অতি উচ্চ আদর্শ গঙ্গাযমুনাসঙ্গম অবস্থিত। মানব-কল্পনায় এস্থানকে দেবস্থান ও বিচিত্র সৌধমালা ও উদ্যানাদি দ্বারা যতদূর শোভাময় করিতে হয় তাহা যুগে যুগে করা হইয়াছে।
ক্যানিঙ টাউন।

		 এই পাতা শেষ সম্পাদিত হয়েছে ১৬:৫৭টার সময়, ১ সেপ্টেম্বর ২০১৬ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

